
Àṣamọ̀ 

Inú ẹbí ni orírun ètò-ìṣèlú Yorùbá, ibẹ̀ sì ni ọ̀pọ̀ nínú ojúṣe àti ipa obìnrin fìdí kalẹ̀ sí. Ipa àti ipò 

àwọn obìnrin nínú ètò-ìṣèlú inú ẹbí fi hàn pé lọ́wọ́ àwọn obìnrin ni àṣẹ ilé wà, ibi tí ó bá sì wù wọ́n 

ni wọ́n lè darí ọkùnrin sí nínú ilé. Àfojúsùn iṣẹ́ yìí ni láti ṣe àgbéyẹ̀wò àti ìtúpalẹ̀ ipa àwọn obìnrin 

nínú ètò-ìṣèlú abẹ́lé gẹ́gẹ́ bí ó ṣe ń jẹ yọ nínú àwọn àṣàyàn ìwé eré-onítàn Yorùbá. Iṣẹ́ yìí wo ipa 

àwọn obìnrin tí ó wà ní abẹ ọ̀dẹ̀dẹ̀ ọkọ àti àwọn obìnrin tí wọn kò sí ní abẹ́ àṣẹ ọkùnrin. Àwọn ìwé 

eré-onítàn Yorùbá tí a ṣà yàn jẹ́ méje, àwọn ìwé náà sì ni Baṣọ̀run Gáà, Ààrẹ Àgò Àríkúyẹrí, 

Gbònǹkáà Ẹkùn Abìjàwàrà. Etíògbejì, Ògún Lákáayé, Olú Ọmọ àti Ẹfúnṣetán Aníwúrà. A ṣe 

ìtúpalẹ̀ iṣẹ́ yìí ní ìlànà tíọ́rì Ṣoṣióḷój̣ì lítíréṣò.̣ Iṣẹ́ yìí fi hàn pé agbára obìnrin nínú ètò-ìṣèlú inú ìdílé 

fì sí ọ̀d̀ọ̀ àwọn obìnrin ju àwọn ọkùnrin lọ. iṣẹ́ yìí fi hàn pé àwọn obìnrin ni ó ń mú ilé rọrùn fún 

àwọn ọkùnrin, àwọn sì ni gbẹ́bíró nínú ètò-ìṣèlú abẹ́lé. Iṣẹ́ yìí fi ìdí rẹ̀ múlẹ̀ pé àwọn obìnrin tó 

olórí-ẹbí ṣe, wọ́n ní agbára láti kọ ìyà, àwọn obìnrin náà ni ó sì ń darí ètò ọpọ ẹbí ní abẹ́lé. 

 

Kókó-ọ̀rọ̀: Eré-Onítàn Yorùbá, Ètò-ìṣèlú, Ìjọba Ọ̀dẹ̀dẹ̀, Obìnrin, 

 

1. Ìfáárà 

Àwojíjì àwùjọ ni lítíréṣọ̀ jẹ́. Lítíréṣọ̀ sì máa ń ṣe àfihàn àwọn ohun tí ó fojú hàn àti àwọn ohun tí ó 

farasin láàrin àwùjọ. Lára ohun tí ó farasin láàrin àwùjọ tí ọ̀pọ̀ ènìyàn àwùjọ kì í ṣáábà fi ọkàn sí 

ni onírúurú akitiyan àwọn obìnrin láàrin àwùjọ. Ìwọ̀nba péréte nínú ìgbìyànjú àwọn obìnrin ni ó 

máa ń fara hàn láàrin àwùjọ. Èyí rí bẹ́ẹ̀ nítorí pé àwùjọ Yorùbá, àti àwùjọ àwọn ẹ̀yà Áfíríkà lápapọ̀ 

jẹ́ àwùjọ akọ-ló-lorí, gbogbo àwọn nǹkan tí ó bá jẹ́ ìṣe àwọn ẹ̀dákùnrin nìkan ní ó tètè máa ń 

gbajúmọ̀ láàrin àwùjọ. Àkíyèsí fi hàn pé ọ̀kan nínú ohun tí ó ń jẹ́ kí akitiyan àwọn obìnrin farasin 

díẹ̀ nínú ìmúdúró àti ìdàgbàsókè àwùjọ ni pé abẹ́lé tàbí abẹ́ ọ̀dẹ̀dẹ̀ ni àṣà Yorùbá fi ọ̀pọ̀ nínú ojúṣe 

àwọn obìnrin sí, ènìyàn tí kò bá sì bojú wo ohun tí ó ń ṣẹlẹ̀ ní abẹ́ ọ̀dẹ̀dẹ̀ kò ní mọ ipa ribiribi tí 

àwọn obìnrin ń kó àti agbára tí wọ́n ní fún ìmúdúró tàbí ìṣubú ẹbí. Èyí ni ó sì fà á tí iṣẹ́ ìwádìí yìí 

fi ṣe àgbéyẹwò ipa tí àwọn obìnrin ń kó ní abẹ́ ọ̀dẹ̀dẹ̀ àti ojúṣe wọn nínú ẹbí, nípa fífí àwọn àṣàyàn 

ìwé eré-onítàn Yorùbá ṣe àwòta. 

 

Ojúlé ni àwọn Yorùbá máa ń pè ní káà, èyí sì máa ń jẹ́ yàrá méjì sí mẹ́rin tàbí jù bẹ́ẹ̀ lọ. Àwọn tí ó 

máa ń wà nínú ojúlé kan ni ọkọ, ìyàwó àti àwọn ọmọ. Nígbà mìíràn, bàbá ọkọ tàbí iya ọkọ náà lè 

wà nínú ojúlé pẹ̀lú ọmọ wọn. Bàbá ni ó máa ń jẹ́ olórí ilé, ó sì lè ní ju ẹyọ ìyàwó kan lọ. Òfin ìbílẹ̀ 

Yorùbá kò de iye ìyàwó tí ọkùnrin kan le ni. Ìyàwó ni ó máa ń dúró gẹ́gẹ́ bí igbákejì ọkọ nínú ilé. 

Bí ó bá jẹ́ ojúlé tí ọkọ ti ni ju ìyàwó kan lọ, ìyàwó tí ó bá jẹ́ ìyálé pàtàpàtà ni yóó dúró gẹ́gẹ́ bí 

igbákejì ọkọ. Bàbá tí ó jẹ́ olórí ojúlé tún ṣeé ṣe kí ó jẹ́ pé òun ni baálé agboolé, baálẹ̀ àdúgbò tàbí 

ọba ìlú gan-an. Èyí kò dí ipò rẹ̀ gẹ́gẹ́ bí olórí ojúlé tàbí ọ̀dẹ̀dẹ̀ rẹ̀ lọ́wọ́. Nígbà tí ó bá sì ń ṣe ètò tí ó 

jẹ mọ́ ààrin òun, ìyàwó àti àwọn ọmọ rẹ̀, ètò abẹ́ ọ̀dẹ̀dẹ̀ tí a lè pè ní ètò-ìṣèlú ojúlé ni ó ń ṣe. Àwọn 

Yorùbá tilẹ̀ gbàgbọ́ pé bí ènìyàn ò bá ṣe ètò ìjọba ọ̀dẹ̀dẹ̀ rẹ̀ dáadáa, onítọ̀hún kò ní le ṣètò ìjọba ìlú 

kó gún régé. Stanley (1994: 10) nínú Àjàyí (2015: 124) sọ pé: 

Within households, black women perform a significant portion of the social 

reproductive labour. The socialisàtion of children and the cleaning, cooking and 

nurturing functions are all disproportionately black women’s work. 

(Nínú ìdílé, àwọn obìnrin máa ń kó ipa pàtàkì nínú àwọn iṣe ̣́  àwùjọ ṣíṣe, ìtój̣ú ọmọ, 

ilé títún ṣe, oúnjẹ wíwá àti àwọn ìtój̣ú tó kù jé ̣ iṣe ̣́  àdánìkànṣe àwọn obìnrin ilè ̣

Áfíríkà.) 

Bí ó tilẹ̀ jẹ́ pé ipa obìnrin nínú ètò-ìṣèlú ọ̀dẹ̀dẹ̀ jẹ́ ipa abẹ́lé, èyí tí kì í ṣáábà fi ojú hànde, síbẹ̀, bí 

ojú bá fi ara balẹ̀, yóó rí imú, bí ènìyàn bá le tan ìdí ẹbí wò, yóó hàn gbangba pé ọwọ́ àwọn obìnrin 

ni èkù-idà ètò-ìṣèlú ọ̀dẹ̀dẹ̀ wà (èyí sì ni ìpìlẹ̀ fún gbogbo ìpele ètò-ìṣèlú ní àwùjọ Yorùbá). 

 

2. Tíóṛì Àmúlò  

Tíóṛì tí a yàn fún ìtúpalẹ̀ iṣé ̣ìwádìí yìí ni tíóṛì Ìṣèṭóf̣ábo. Ìjìjàgbara kúrò lóẉó ̣ ìwà ìréṇijẹ tí ó ń 

wáyé fún obìnrin káàkiri àgbáyé ni ó ṣokùnfà ìdásílẹ̀ tíóṛì Ìṣègbèfábo, tíọ́rì Ìṣèṭóf̣ábo àti bẹ́ẹ̀ bẹ́ẹ̀ 

lọ. Òṛò ̣ìfojú téṃbéḷú, ìtéṇiméṛè ̣àti àìkanikún pàtàkì tí ó ń ṣẹlè ̣sí àwọn obìnrin káàkiri àgbáyé yìí, 

ni ó mú kí àwọn obìnrin gbé ìgbésè ̣láti jà fún èṭó ̣wọn, tí òṛò ̣tíóṛì ajẹmóbìnrin fi wáyé. Adágbádá 

(2005: 12) fi àìṣedéédé láàrin akọnìyàn àti abonìyàn hàn nínú àlàyé rẹ̀ nígbà tí ó sọ pé: 

The fact that the female gender is denigrated and thus oppressed by the opposite 

gender appears to be universal. In almost all the nations of the world, the male 

dominates the society in virtually all aspects. 

(Òkodoro pé wọn kò ka obìnrin sí pàtàkì tí àwọn ọkùnrin sì n jẹ gàba lé wọn lórí, 

jé ̣èyí tí ó farahàn kárí ayé. Ó féṛè ̣é ̣jé ̣pé ní gbogbo orílè-̣èdè àgbáyé, ni àwọn 

ọkùnrin ti jẹ gàba nínú ohun gbogbo.) 

Àlàyé Adágbádá (2005) nínú àyọlò òkè yìí ni pé bákan náà ni ọmọ ṣe orí bí a bá n sòṛò ̣ìdojúkọ tí 

àwọn obìnrin n fi ojú winá rè ̣káàkiri àgbáyé. Ọ̀rọ̀ nípa pé àkóónú tíóṛì Ìṣègbèfábo lè ṣe àkóbá fún 

àṣà ilẹ̀ Adúláwọ̀ ni ó bí tíọ́rì Ìṣèṭóf̣ábo. Èyí sì jẹ́ tíọ́rì tí ó ń wo ipò àti ẹ̀tọ́ àwọn obìnrin nínú lítíréṣọ̀. 

Tíóṛì yií yóó ràn wá lóẉó ̣láti ṣe àwàjinlè ̣lórí ohun tí ó jẹ mó ̣ọ̀rọ̀ obìnrin nínú àwọn àṣàyàn ìwé 

eré-onítàn Yorùbá. 

 

3. Obìnrin nínú Ìṣèlú Abẹ́ Ọ̀dẹ̀dẹ̀ láìsí lábẹ́ Ọkọ 

Lóòótọ́ ni àwọn Yorùbá gbàgbọ́ pé àpọ́nlé kò sí fún obìnrin tí kò sí ní abẹ́ ọ̀dẹ̀dẹ̀ ọkọ, tí àṣà Yorùbá 

kò sì rí i bí nǹkan iyì fún obìnrin láti dá wà láìní adé lórí, síbẹ̀, ó hàn pé òmìnira máa ń wà fún 

obìnrin tí kò bá sí ní abẹ́ àṣẹ ọkọ ju obìnrin tí ó bá wà ní abẹ́ ọkọ lọ. Ìdí ni pé kò ní sí ọkùnrin tí 

yóò máa tọ́ka ohun tí irúfẹ́ obìnrin bẹ́ẹ̀ gbọdọ̀ ṣe àti èyí tí kò gbọdọ̀ ṣe fún un. Ọ̀rọ̀ ipa obìnrin nínú 

ètò-ìṣèlú ojúlé láìsí ní abẹ́ àṣẹ ọkùnrin hànde nínú Olú Ọmọ àti Ẹfúnṣetán Aníwúrà. Àwọn obìnrin 

tí wọ́n jẹ́ olú-ẹ̀dá-ìtàn nínú àwọn ìwé eré-onítàn yìí; Tinúubú nínú Olú Ọmọ àti Ẹfúnṣetán nínú 

Ẹfúnṣetán Aníwúrà, kò sí ní abẹ́ ọ̀dẹ̀dẹ̀ ọkùnrin kankan, àwọn náà ni olórí ẹbí ọ̀dẹ̀dẹ̀ wọn. Èyí fún 

àwọn méjéèjì ní òmìnira láti ṣe ìjọba bí wọ́n ṣe fẹ lórí àwọn tí ó wà ní abẹ́ wọn. Àwọn méjéèjì náà 

ni wọn ní ẹrú àti òṣìṣẹ́ ní abẹ́ wọn. Ohun tí o ya àwọn obìnrin méjéèjì yìí sọ́tọ̀ ni ìwà tí ẹnìkọ̀ọkan 

wọn hù lórí àwọn ènìyàn tí ó wà ní abẹ́ wọ́n; Tinúubú ní àánú, ó sì kọ ìhà tí ó dára sí wọn, Ẹfúnṣetán 

ni ìkà, ó sì fi ọwọ́ èle mú àwọn ènìyàn. Àwọn méjéèjì ni wọ́n ni agbára, tí wón ni owó, tí ẹnu wọn 

sì tólẹ̀. 

Ohun tí àwọn nǹkan wọ̀nyí fi hàn ni pé irúfẹ́ ìwà méjì ni a lè bá lọ́wọ́ àwọn obìnrin bí wọ́n bá jẹ́ 

olórí ẹbí. Wọ́n lè ní àànu lójú, wọ́n sì lè jẹ́ ìkà. Ohun tí ó sì ṣe okùnfà èyí kì í ṣe àbùdá ìjákọ-jabo 

(gender) wọn, bí kò ṣe àbùdá ìwà àti ìrírí tí ọ̀kọ̀ọ̀kan wọ́n ní. Bí ó bá sì jẹ́ ọkùnrin náà ni, kì í ṣe 

gbogbo ọkùnrin tí wọ́n jẹ́ olórí ilé náà ni wọ́n jẹ́ ẹni rere, oníṣùúrù tàbí aláfaradà. Ṣùúrù náà ni 

Ògúnrìndé-Ajé kò ní, kí ó fi ara balẹ̀ wá ìdí ọ̀rọ̀, kí ó sì di òdodo ibẹ̀ mú, tí ó fi tú ilé mọ ara rẹ̀ lórí, 

látàrí ète obìnrin àti ìwà owú jíjẹ. Bẹ́ẹ̀ sì rè é, olórí ẹbí ni òun náà. 

 

3.1 Obìnrin nínú Ìṣèlú Abẹ́ Ọ̀dẹ̀dẹ̀ lábẹ́ Ọkọ 

Bí ó tilẹ̀ jẹ́ pé kí obìnrin wà ní abẹ́ àṣẹ ọkùnrin nínú ẹbí kò sọ pé obìnrin kò ní ipa tí wọ́n ń kó, síbẹ̀, 

àkíyèsí fi hàn pé ojúṣe obìnrin nínú ètò-ìṣèlú ọ̀dẹ̀dẹ̀ nígbà tí obìnrin bá wà ní abẹ́ àṣẹ ọkùnrin máa 

ń yàtọ̀. Nínú àwọn àṣàyàn ìwé onítàn Yorùbá tí à ń yẹ̀ wò, ó hàn pé lárá ojúṣe obìnrin tí ó wà ní 

abẹ́ àṣẹ ọkùnrin nínú ẹbí ni mímú inú ọkọ dùn, gbígba ọkọ ní ìmọ̀ràn, fífi agbára tí wọ́n ni ṣe 

àtìlẹ́yìn ọkọ àti bẹ́ẹ̀ bẹ́ẹ̀ lọ. 

 

3.2 Ìdálárayá Ọkọ nínú Ìdílé tàbí Ẹbí 

Ojúṣe obìnrin láàrin àwùjọ Yorùbá kì í ṣe fún iná dídá, ìtọ́jú oúnjẹ tàbí ọmọ bíbí nìkan, àwọn 

obìnrin tún máa ń jẹ́ adánilárayá láàrín ìdílé tàbí àwùjọ, èyí ni ó sì fà á tí ó fi jẹ́ pé àwọn obìnrin jẹ́ 

agbátẹrù ọpọ̀ ìpohùn Yorùbá. Èrò yìí hàn nínú àlàyé Ilésanmí (1989) pé àwọn obìnrin ni agbátẹrù 

òp̣ò ̣ewì àtẹnudéṇu ní ilè ̣Yorùbá. Ohun ti wọ́n sì máa ń lo àwon ìpohùn yìí fún lọ́pọ̀ ìgbà ni fún 

ìdánilárayá. Ó hàn nínú àlàyé Adágbádá (2005) náà pé àwọn obìnrin máa ń kó ipa tí ó jọjú nínú 

ètò ìdánilárayá láàrin àwùjọ. Ó ṣe àlàyé bí àwọn obìnrin ṣe ń kópa nínú fíìmù Yorùbá, èyí tí 

egúngún gẹ́gẹ́ bí eré-oníṣe Yorùbá kò gbà wọ́n láàyè láti máa ṣe nítorí obìnrin kì í ru ẹ̀kú. Àmọ́ 

wọ́n máa ń dábírà nínú eré kíkọ àti ṣíṣe, ìṣojúlóge, bíbójú tó aṣọ eré, lílò àti kíkọ orin (Adágbádá, 

2005). Ọ̀pẹ́fèyítìmí (2009) náà tọ́ka sí àwọn bí àwọn obìnrin ṣe ń dá àwùjọ lárayá nípa ohùn pípè. 

Ó lo ẹ̀ṣà pípè Arábìnrin Agọ̀rẹ́mìlẹ́kún láti ṣe àfìhàn agbára tí àwọn obìnrin ní nípa ohùn pípè. 

Nínú àwọn ìwé eré-onítàn tí à ń tú palẹ̀, lára ipa tí àwọn obìnrin kó níbẹ̀ ni kíkópà gẹ́gẹ́ bí ẹni tí ń 

dá ènìyàn lára yá. Ìlànà ìdánilárayá tí a ní lọ́kan níbí ni lílo ìpohùn Yorùbá láti dá àwọn ènìyàn lára 

ya níbi ayẹyẹ tàbí ètò kan. Ìkópa àwọn obìnrin gẹ́gẹ́ bí apohùn tàbí ọ̀kọrin tí ń dá ènìyàn lára yá 

yìí jẹ yọ nínú ìwé eré-onítàn Baṣọ̀run Gáà, Ààrẹ Àgò Àríkúyẹrí àti Gbònǹkáà Ẹkùn Àbìjàwàrà. 

Nínú Baṣọ̀run Gáà, a rí àwọn ayaba àti àwọn Ọmọọbabìnrin tí wọ́n ń fi igbá títí dá àwọn ènìyàn 

láráya níbi ayẹyẹ ìwúyè Aláàfin Abíọ́dún Adégoólú. Igbá títí yìí ni ìṣèré tí àwọn ayaba àti àwọn 

Ọmọọbabìnrin máa ń ṣe ní ààfin ọba Ọ̀yọ́ nípa igbá lílù àti kíkọ onírúurú orin. Lára orin igbá títí tí 

wọ́n kọ níbi ayẹyẹ ìwúyè Aláàfin Abíọ́dún Adégoólú ni ó wà ní ìsàlẹ̀ yìí: 

Orin: Adégoólú ọkọ Ayaba 

Ègbè: Oúnjẹ l’o ns’àgbà í d’èwe o 

Orin: Ó jọun p’ó máa jo 

Ègbè: Abíọ́dún 

Orin: O jọun p’ó máa jo 

Ègbè: Dégoólú 

Orin: O jọun p’ó máa jo 

Gbogbo: Kòkòrò ńjẹ ọ́ l’atẹsẹ-wúyẹ́, wúyẹ́ 

 O jọun p’ó máa jo 

 Kokoro njẹ ọ́ l’atẹsẹ-wúyẹ́, wúyẹ́ 

 O jọun p’ó máa jo 

Orin: Adegoolu, Sìkìn-ńmi ni 

Ègbè: Afàìmọ’ni kó ‘ni mọ’ra 

Orin: Adegoolu, Sìkìn-ńmi ni 

Ègbè: Afàìmọ’ni kó ‘ni mọ’ra…  (Falétí, 1986: 16) 

 

Nínú Ààrẹ Àgò Aríkúyẹrí, a rí ìyàwó rẹ̀ mẹ́tẹ́ẹ̀ta gẹ́gẹ́ bí adánìláráya (entertainers). Àwọn ìyàwó 

Ògúnrìndé-Ajé mẹ́tẹ́ẹ̀ta, Aṣiyanbí, Fátọ́lá àti Adépèlé ni wọ́n sun Rárà níbi ayẹyẹ ìbọrí Ògúnrìndé-

Ajé. Àpẹẹrẹ rárà tí àwọn ìyàwó Ògúnrìndé-Ajé mẹ́tẹ̀ẹ̀ta sun láti dá àwọn ènìyàn lárayá níbi ayẹyẹ 

ìbọ̀rí Ògúnrìndé-Ajé ni: 

Aṣiyanbí: Baálé mi, ọkọ–ọ̀ mi 

 Iyán burú, a f’ájá 

 Láágboókùn o–ò! 

 Abà ruru àgbàdo 

 Ò–gbe–‘Bàdàn, gb’Ááwẹ́ 

 Baálé mi, ọkọ-ọ̀ mi 

 O’ ò màmà jẹ́ mi n’ípè 

 Ní ń dùn mí, ọkọ Alárápé o–o–o… 

Fátọ́lá: Àkàn–àn–àn–ní ò–ò–ò! 

 Ẹ bá mi pè é l’óhùn arò–ò–ò–ò. 

 Àkànní, ọkọ–ọ Fatọ́lá   o–o–o. 

 Olówó Orí Àdùkẹ́–ẹ́–ẹ́. 

 Ọkọ–ọ Fatọ́lá, dá mi l’óhùn l’ẹ́ẹ̀kan 

 Ẹni a bí ire 

 Olówó Orí– ì mi 

 Àkànní, Baba Adépọ̀jù 

 A r’íkú takú: Ògúnrìndé! 

 Ajé l’Óde Ọ̀rara, Baba ‘Détómi 

 Baálé Orí–ì mi 

 Àkànní, Baba Adépọ̀jù… 

Adépèlé: Ọkọ–ọ̀ mi 

 Baba mi o–o–ò! 

 Baálé, ọkọ–ọ̀ mi o–o–ò! 

 Ògúnrìndé ọkọ–ọ̀ mi o–o–o! 

 Ọkọ. Ògúnrìndé ọkọ…  (Ògúnníran, 2006) 

 

Rárà tí wọ́n sun yìí ni ó jẹ́ bí ìlànà ìdárayá fún Ògunrìndé-Ajé àti àwọn ènìyàn tí wọ́n wá sí ibi 

ayẹyẹ ìbọrí rẹ̀. Ó hàn pé Fátọ́lá ni ó mọ rárà sun jù nínú àwọn ìyàwó Ògúnrìnde-Ajé mẹ́tẹ́ẹ̀ta, èyí 

ló fà á tí Fátọ́lá fi gba ẹ̀yẹ mọ́ àwọn ìyàwó yòókù lọ́wọ́ ní ọjọ́ ayẹyẹ ìbọrí ọkọ wọn. Ẹyẹ́ tí ó sì gbà 

mọ́ wọ́n lọ́wọ́ yìí ni ó dá wàhálà sílẹ̀ nínú ètò ìdílé Ògunrìndé-Ajé. 

Nínú Gbọ̀nǹkáà Ẹkùn Àbìjàwàrà, àwọn ìyàwó Aláàfin Ṣàngó mẹ́tẹ́ẹ̀ta náà pe ohun láti dá Aláàfin 

Ṣàngó lárayá. Ohùn tí wọ́n pè yìí jẹ mọ kíki oríkì Ṣàngó tí a mọ̀ sí Ṣàngó pípè. Oríkì Ṣàngó yìí ni 

wọ́n sì fi gbé Ṣàngó jáde láti inú ìyẹ̀wù tí ó wà. Àpẹẹrẹ Ṣàngó pípè tí àwọn ìyàwó Ṣàngó mẹ́tẹ̀ẹ̀ta 

pè láti kí Ọba Ṣàngó kú ojúmọ́ ni: 

Ọya: Ṣàngó Àlàdó, Olúbánbí ọkọ Ọya 

 Ajífẹ̀jẹ̀ àgbò bọ́jú 

 Akọ ológbò tí í wẹ̀wù òdòdó 

 Aránmọlógun bọ́mọ lọ 

 Ewélérè ọkọọ̀ mi. 

Ọbà: Ṣẹ́ẹ́rẹ́jọbí agogo légunlégun 

 Ṣìọ̀bìlìkì aṣọmọ bí èṣù 

 Bí yóó ṣorò, a pọ́n lẹ́yìn ọrùn 

 Ṣẹ́ẹ́rẹ́jọbí ọmọ agunnálẹ́sin 

 Làìgbò ẹkùn ṣorò fẹ̀yìntòkè 

Ọ̀ṣun: Irọ́ làgùàlà ń pa lẹ́yìn oṣù 

 Irọ́ nìjòyè kéékèèkéé ń pa lẹ́yìn Ṣàngó 

 Èmi ò mọbi Ṣàngó ti móògùn ìlàyà wá. 

 Ibo ni Ṣàngó ti róògùn gbètugbètu ṣe? 

 Ṣàngó Àlàdó, iná mọ ni kó tóó jó ni (Akínlàdé, 2006) 

 

Bí Ọya, Ọbà àti Ọ̀sun ṣe ń ki Aláàfin Ṣàngó ni Aláàfin Ṣàngó náà dá wọn wọn lóhùn pé “Ẹ ṣeun, 

Ẹ ṣeun” bí ó ti jáde láti inú ilé. Èyí fi hàn pé ojúṣe àwọn ìyàwó ilé àti olorì ní ààfin ni láti da ọkọ 

wọn ni ara ya nípa kíki oríkì rẹ̀, yálà ni àsìkò tí inú rẹ̀ bá ń dùn tàbí nígbà tí ó bá ń bínú. 

 

3.3 Bíbá ọkọ dá Ìmọ̀ràn 

Nínú Gbòńkáà Ẹkùn Abìjà Wàrà, ó hàn pé Ọba Ṣangó kò ni èrò kan pàtó nínú ara rẹ̀ lórí ohun tí ó 

lè ṣe sí òkìkí Gbọ̀nńkáà ti Ọba Ṣàngó gba pé ó ń kàn ní àkànjú. Àwọn ìyàwó ọba Ṣàngó mẹ́tẹ̀ẹ̀ta; 

Ọya, Ọbà àti Ọ̀sun, ni wọ́n gba Ọba Ṣàngó ni ìmọ̀ràn lórí ohun tí ó yẹ kí ó ṣe. Ìmọ̀ràn tí wọ́n sì gbà 

ọba Ṣàngó ni pé kí Ọba Ṣàngó pa Gbọ̀nńkáà nípa dídojú Gbònńka kọ Tìmì. Ìtàkurọsọ Ọba Ṣàngó 

àti àwọn ìyáwó rẹ̀ mẹ́tẹ̀ẹ̀ta nígbà tí àwọn ìyàwó Ọba Ṣàngó ń gba Ọba Ṣàngó ní ìmọ̀ràn lọ báyìí: 

Sàngó: Ẹ ṣeun, Ẹ ṣeun 

 Kí la ó ṣe sí Gbọ̀nńkáà? 

 Gbọ̀nńkáà deegun ẹja, ó há wa lọ́fun 

 A kì í finá sórùlé ká sùn lọ 

 Báwo la ó ṣe rẹ́yìn-ín Gbọ̀nńkáà? 

Ọya: Kábíyèsí Aláàfin Ṣàngó 

 Bí Gbọ̀nńkáà bá halẹ̀, tó bá ń ṣe bí ọba 

 Labalábá ń fira rẹ̀ wé ẹyẹ ni 

 Kò lè ṣe ìṣe ẹyẹ 

 Ṣùgbọ́n tó bá gungi kọjá ewé, a á já bọ́! 

Ṣàngó: Ẹ ṣeun, Ẹ ṣeun 

 Bí Gbọ̀nńkáà bá ń kọjá lọ láàrin ìlú 

 Gbogbo ayé a máa kì í, wọn a máa sà á 

 Bí Ọba Ṣàngó bá ń lọ láàrin ìlú 

 Ẹ̀tahóró èèyàn ló ń ṣàpọ́nlé Ọba 

Ọbà: Kábíyèsí ọkọọ̀ mi 

 Àgbò méjì kò lè mu omi ní koto 

 Iyẹ̀wù kan kò lè dari ọkọ kan 

 Bóyá kí ẹ rán Gbọ̀nńkáà lọ ra ìwo ẹṣin 

Ọya: Òdodo ọ̀rọ̀ nìyẹn 

 Tá a bá fi igi ògúná méjì sínú iná 

 Tí a forí wọn kora 

 Kílẹ̀ tóó mọ́, wọn ó jẹra wọn tán ráúráú! 

 Gbọ̀nńkáà àti Tìmì, àwọn ara wọn kà ṣàì bára... 

Ọ̀ṣun: Bẹ́ẹ̀ ni, Ewélérè ọkọọ̀ mi 

 Gbọ̀nńkáà àti Tìmì 

 Àwọn ara wọn kà ṣàì bára wọn ja 

 Ọba kò ní bọ́ ságbo ìjà pẹ̀lú ìjòyè rẹ̀ 

 Ọgbọ́n ju agbára lọ 

Ṣàngó: Mo ti rán Tìmì lọ sí Ẹdẹ 

 Mo rò pé bí Timi kò bá sí nílé mọ́ 

 Agbára Gbọ̀nńkáà á dínkù 

 Bí àtàǹpàkò kò bá sí mọ́ 

 Ìgbálẹ̀ lásán lọwọ́ ń dà 

 Ṣùgbọ́n òkúùgbẹ́ rẹ̀ kò tilẹ̀ mọ̀ ọ́n lára 

 Ṣe ni Gbọ̀nńkáà túbọ̀ ń gbọ̀rẹ̀gẹ̀jigẹ̀ 

 Ẹni à ń gbèrò ká da ọwọ́ rẹ̀ délẹ̀ 

 Pípele ni alákọrí rẹ̀ tún ń pele sí i 

 Ṣé mo lè rán Gbọ̀nńkáà pé kó lọ bá Tìmì jà? 

Ọya: Ibi tó wu ẹ̀fúùfùlẹ̀lẹ̀ ní í darí igbẹ́ rè 

 Ibi tó bá wu olówó ẹni ní í rán ni lọ 

 Bí Gbọ̀nńkáà bá ró pé òun kéré láti jíṣẹ́  ọba 

 A jẹ́ pé yóó fi oyè ológun rẹ̀ sílẹ̀ (Akínlàdé, 2006: 2-3) 

 

A lè pe èyí ní ètò-ìṣèlú ọ̀dẹ̀dẹ̀ nítorí ìṣẹ̀lẹ̀ tí ó wáyé láàrin Ọba Ṣàngó àti àwọn ìyàwó rẹ̀ ni. Ohun tí 

èyí túmọ̀ sí ni pé bí ó tilẹ̀ jẹ́ pé ọkùnrin ni olórí ilé, síbẹ̀, àwọn ìyàwó Ọba Ṣàngó darí ọba Ṣàngó sí 

ibi tí ọkàn wọ́n fẹ́, nítorí pé gbogbo wọn ni wọ́n fi ohùn sọ̀kan lórí pé kí ọba Ṣàngó pa Gbọ̀nńkáà 

ni ohun tí ó dára jù. Èyí hàn nínú ìpèdé àwọn Yorùbá tí wọ́n máa ń fi ṣe àfiwé ọkọ àti ìyàwó pé: 

Ọkùnrin ni orí 

Obìnrin ni ọrùn 

Ṣùgbọ́n, ibi tí ọrùn bá yí sí 

Ni orí yóó lọ. 

 

Dájúdájú ohun tí ó sẹlẹ̀ láàrin ọba Aláàfin Ṣàngó àti àwọn ìyàwó rẹ̀ fi ìdí èrò nípa pé ọkùnrin ni 

orí, obìnrin sì ni ọrùn yìí múlẹ̀, ní èyí tí ó jẹ́ pé ibi tí ọrùn bá yí sí ni orí ni láti lọ dandan. Lóòótọ́ 

ni ó jẹ́ pé ìmọ̀ràn tí àwọn obìnrin gba ọba Ṣàngó ni ó fa ìṣubú ọba Ṣàngó, èyí tí ó sì jẹ́ kí àwọn 

ìyàwó rẹ̀ dúró tì í nígbà tí gbogbo nǹkan yíwọ́ fún un, ṣùgbọ́n òun tí a fẹ́ mú lò níbẹ̀ ni pé obìnrin 

ní ipá àti agbára láti darí ilé. 

 

Nínú Etíògbejì, ìjẹgàba akọ gẹ́gẹ́ bí olórí ilé lórí obìnrin fi ojú hàn. Ìdí ni pé Ọba Adépégba, 

Ọlọ́gbejì ti ìlú Etíògbejì fi hàn pé òun fẹ́ràn Àìná tí ó jẹ́ ìyàwó kékeré ju Ojúọlápè àti Adébọ́lá tí 

wón jẹ́ ìyàlé rẹ̀ lọ. Ìwà tí Ọba Adépégba hù tí ó fi èyí hàn ni ìgbà tí ó ní kí àwọn ìyàlé ko gbogbo tí 

owó tí gbogbo wọn pa fún ìyàwó kékeré kí òun nìkan máa kó o lọ nítorí pé àwọn ìyálé ń jà sí bí 

wọn yóó ṣe pín owó náà.  Ìwà tí Ọba Adépégba tí ìlú Etíògbejì hù yìí fi hàn gẹ́gẹ́ bí ẹni tí kò mọ 

ààtò ẹbí ṣe, ènìyàn tí kò le mú ẹbi ro àti ẹni tí kò ní àròjinlẹ̀. Lọ́nà kìn-ín-ní, ni ìbámu pẹ̀lú òwe 

Yorùbá tí ó sọ pé ẹni tí kò jọba ọ̀dẹ̀dẹ̀, kò ní lè jọba ìlú, ó hàn pé àìlèmójútó ọ̀dẹ̀dẹ̀ Ọba Adépégba, 

ni kò jẹ́ kí ó mọ ààtò ìlú, tí Ọ̀pálàbá tí ó jẹ́ igbákejì fi ń darí rẹ̀ bí ó ṣe fẹ́ kí ó to di pé àṣírí tú. Bí ó 

bá ṣe pé Ọba Adépégba mọ ètò-ìṣèlú abẹ́lé ṣe ni, kì bá ní ọgbọ́n tí ó tó láti ronú já ìwà tí Ọ̀pálàbà 

hù láti lè kọ ẹ̀yìn ara ìlú sí ọba. Lọ́nà kejì, kì í ṣe pé àwọn ìyàwó Ọba Adépégba tí wón gba kámú 

nígbà tí Ọba Adépégba kó gbogbo owó wọn fún ìyàwó lẹ́yìn wọn kò ni agbára, agbaja ni wọn kò 

ní. Bí ó bá ṣe pé wọ́n fẹ́ ṣe bí obìnrin àti bí wọ́n ṣe tó ni, wọn yóó da ilé rú mọ́ Ọba Adépégba lórí, 

wọ́n yóó sì kó Ọba Adépégba sí inú wàhálà tí ó lè má rọrùn fún Ọba Adépégba láti jàjàbọ́ nínú rẹ̀. 

Irúfẹ́ èyí ni ó sẹlẹ̀ nínú Ààrẹ-Àgò Aríkuyẹrí tí gbogbo ilé Ògúnrìndé-Ajé fi tú pátá. Àrífàyọ inú èyí 

ni pé agbára tí Ojúọlápè àti Adébọ́lá ìyàwó Ọba Adépégba ní nípa àìṣe agbája nígbà tí ọkọ wọn hù 

ìwà tí kò tọ́ ni wọ́n fi mú ilé tò, tí wàhálà kò fi bẹ́ yọ. 

 

Bákan náà, nínú Etíògbejì, ó hàn pé nítorí tí Ọ̀pálàbà tí ó jẹ́ ìgbakejí ọba Adépégba kò fi sí ibi tí 

ìyàwó rẹ̀ darí rẹ̀ sí, ni ọ̀rọ̀ rẹ̀ fi yiwọ́. Bí ó bá gbọ́ ìmọ̀ràn ìyàwó rẹ̀ ni, kò ní mú ọ̀rọ̀ pé òun fẹ́ jẹ ọba 

Ológbejì ti ìlú Etíògbéjì ni ti kíkú ti yíyè. Ọ̀pálàbà fúnrarẹ̀ ni ó fi ọ̀rọ̀ lọ ìyàwó rẹ̀, èyí sì fi hàn pé 

Ọ̀pálàbà mọ pé obìnrin ní ipa nínú ètò-ìṣèlú ọ̀dẹ̀dẹ̀. Nítorí pé ìyàwó rẹ̀ kò sọ ohun tí Ọ̀pálàbà gbérò 

lọ́kàn pé kí ìyàwó rẹ̀ sọ ni ó jẹ́ kí Ọ̀pálàbà sọ ọ̀rọ̀ náà dìjà. Ọ̀rọ̀ tí Ààwá ìyàwó Ọ̀pálàbà sọ lọ báyìí 

pé: 

Tóó, mo túubá Olúwa mi o. (Ó kúnlẹ̀). Ng ò le ṣàfojúdi sii yín ìn. Ṣẹ́ẹ rántí pé ẹ ti 

pè mí sí ọ̀rọ̀ yi´lọ́pọ̀lọpọ̀ ìgbà. Mo sì ti ni k’ẹ́ẹ jáwọ́ nínú àpọ̀n ti´’ò yọ̀. A kì i´ṣáàá 

f’agbáraá la’ jú tó ti fọ́. Ẹ̀sọ̀ layé gba. Ibi ayé bá kọ sí ní la sì ti í jẹ ẹ́. Emi ó rò pé 

ó ṣe pàtàkì ká máa sáré kiri lẹ́yìn tí wọ́n ti f’Ọbajẹ tán. Ẹ jẹ́ ká gba bi orí dá wa sí 

ki keeré ti wọ́n gbé lé wa lọ́wọ́ má baà bọ́ lọ́wọ́ọ wa. Àbi: ọ̀bẹẹ wa ò kúkú sé lẹ̀ 

náà. A rí igbákejì Ọba jẹ ń tiwa. Ọ̀pọ̀ ló sì náwó nára bẹ́ẹ̀ lóri ọ̀rọ̀ yìí ti wọ́n ṣe bẹ́ẹ̀ 

ti wọ́n kùnà. Ẹ jẹ́ á gba kàdárà, k’ó má di kodoro mọ́ wa lọ́wọ́ o.  (Awóyalé 1986: 

11-12) 

Gbogbo ìmọ̀ràn tí Ààwá ìyàwó Ọ̀pálàbà gba Ọ̀pálàbà ọkọ rẹ̀ yìí ni ó gbòdì lára Ọ̀pálàbà. Ọ̀pálàbà 

tilẹ̀ pinnu láti lé Ààwá kúró nílé nítorí pé ó gbà pé Ààwá kò sí lẹ́yìn òun, ṣùgbọ́n ó hàn gbangba pé 

bí Ọ̀pálàbà bá tẹ̀lé ìmọ̀ràn Ààwá yìí ni, ó ṣeé ṣe kí ọ̀rọ̀ Ọ̀pálàbà má já sí ibi tí ó padà já sí, nítorí 

yóó ti fi ọ̀rọ̀ mọ Ọlọ́un láti ìbẹ̀rẹ̀. Èyí túmọ̀ sí pé nítorí tí Ọ̀pálàbà gẹ́gẹ́ bí orí kọ̀ láti yí sí ibi tí Ààwá 

gẹ́gẹ́ bí ọrùn yí sí ni ó fa àkóbá fún Ọ̀pálàbà. 

 

3.4 Àfihàn Agbárá Obìnrin láti kọ̀yà nínú Ìṣèlú abẹ́ ọ̀dẹ̀dẹ̀ 

Ó hàn pé àwọn obìnrin ní onírúurú agbára tí wọ́n lè lo láti kọ ìyà nígbàkúùgbà tí wọ́n bá gbà pé 

ìyà bá fẹ́ jẹ àwọn tàbí tí wọ́n fẹ́ kọ àrífín àti ìrẹ́nijẹ lọ́wọ́ àwọn ọkọ wọn nínú ẹbí. Irúfẹ́ agbára yìí 

máa ń jẹ́ èyí tí wọ́n lè fi da okùn ẹbí rú, tàbí èyí tí ó lè sọ agboolé di ahoro.  Nínú Ààrẹ̀-Àgò 

Aríkúyẹrí, ó hàn pé Aṣìyanbi ọ̀kan nínú àwọn ìyàwó Ògúnrìndé-Ajé, tí ó jẹ́ ìyàwó pátápátá ni ó da 

ètò-ìṣèlú abẹ́ ọ̀dẹ̀dẹ̀ rú mọ́ Ògúnrìndé-Ajé lọ́wọ́, èyí tí ó jẹ́ kí Ògúnrìdé-Ajé tí ó jẹ́ ọ̀kan nínú àwọn 

ìgbìmọ̀ tí ó ń ṣètò ìlú di ẹni yẹpẹrẹ, tí wón ń dájọ́ ikú fún láàrin ọ̀pọ̀ ènìyàn. Ẹ̀sùn tí Aṣiyanbi ìyálé 

Ògúnrìndé-Ajé fi kan Ògúnrìndé-Ajé ni pé Ògúnrìndé-Ajé yan ààyò ni ọjọ́ ayẹyẹ ìbọrí rẹ̀, níorí pé 

Fátọ́lá tí ó jẹ́ ìyàwó kejì Ògúnrìndé-Ajé pe ohùn tí ó dùn ju tí àwọn yòókù lọ. Ẹ̀yẹ tí Fátọ́lá gbà mọ́ 

àwọn ìyàwó yòókù lọ́wọ́ ni ó di owú sí Asìyanbí lára tí ó fi fi ìlara pa ọmọ Adépèlé, tí ó sì parọ́ mọ́ 

Fátọ́lá. Àrífàyọ inú èyí ni pé àìní ṣùúrù obìnrin gẹ́gẹ́ bí ìyàwó inú ilé ni ó da agboolé Ògúnrìndé-

Ajé rú. Irú èyí náà ni kò bá sì sẹlẹ̀ bí ó bá ṣe pé àwọn ìyàwó Ọba Adépégba kò bá ní ṣùúrù nínú 

Etíògbejì. Ohun tí gbogbo èyí sì fi hàn ni pé ibi tí obìnrin bá darí ilé sí nínú ètò-ìṣèlú ojúlé tàbí 

ọ̀dẹ̀dẹ̀ ni ó máa ń tọ́ka sí ibi tí gbogbo ilé yóó darí sí. 

 

Bákan náà, nínú Ògún Lákáayé, ó hàn pé ètò-ìṣèlú abẹ́lé dàrú mọ́ Ògún lọ́wọ́. Ògún tí ó ń sáájú ìlú 

Àgbáògún nínú ètò ogun jíjà, tí kò wá mọ bi ó ti le sẹ́ ogun abẹ́lé. Ó hàn pé Ògún kò ní agbára 

ìyàwó méjì tí ó fẹ́. Ìdí ni pé òhun gan-an máa ń fi ọwọ́ ara rẹ̀ dá wàhálà sílẹ̀ láàrin àwọn ìyàwó rẹ̀. 

Nígbàkúùgbà tí Ògúnbùnmi bá ti parọ́ mọ́ Ṣubúlùkẹ́ pé Ṣubúlùkẹ́ jí ẹran òun jẹ tàbí pé ó ṣe nǹkan 

kan fún òun, bíbú ni Ògún máa ń bú Ṣubúlùkẹ́, tí ó máa ń gbèjà Ògúnbùnmi. Èyí náà ni Ògún sì 

ṣe títí tí ó fi pa Ṣubúlùkẹ́ dànù. Fátólú kìlọ̀ fún Ògún títí pé fùrọ̀ ni orogún, kò ṣe é fọ̀ mọ́, àti pé bí 

ènìyàn kò bá lè jọba ọ̀dẹ̀dẹ̀ kó tòrò, olúwarẹ̀ kò ní lè jọba ìlú. Èyí hàn nínú àyọlò ìsàlẹ̀ yìí: 

Ogun ni bàábá ogun níkọ̀kọ̀ 

Ogun ṣàngóindé kò jẹ́ nrójú 

Tí àwọn Ìyàwóò mi tún ńrú mi lọ́kàn lọ̀ọ̀dẹ̀ 

Tipátipá ni wọ́n fi fẹ́ kì nfẹ̀dọ̀ lé tòróǹro 

Á à! Orí ti ó yọ ni ò mà nii ṣàì yọ ni o 

Àbi? Bí ò bá sọgbọ́n inú téjò fi ńgun àgbọn 

Fátólú kúkú ńsọ̀rọ̀ ẹ̀fẹ̀ ní ìlàrè ní ìlàrè ní tirẹ̀ 

Á ní: “fùrọ̀ lọ̀ràn orogún kò ṣe è wẹ̀ mọ́” 

Ẹnìkan ni ńjiran jẹ ni o, Ta ló yé? 

Bọ́gbọ́n àti yọ onítọ̀hún nilé ní o, ta ló mọ̀? 

 

Ọba ló mẹjọ́ dá ẹsin baba Bámidélé (Ọládàpọ̀, 1983: 10) 

Àyọlò òkè yìí ṣe àfihàn irúfẹ́ ìṣòro abẹ́ ilé tí Ògún ń dojú kọ, èyí tí ó yẹ kí Ògún fi ọgbọ́n tó gẹ́gẹ́ 

bí olórí ẹbí tí ó mọ ètò-ìṣèlú inú ẹbí ṣe, ṣùgbọ́n ti Ògún kùnà láti mú ọ̀dẹ̀dẹ̀ rẹ̀ tòrò. Gbogbo ọ̀nà ni 

Fátólú tí ó jẹ́ ará àdúgbò Ògún gbà láti tọ Ògún sọ́nà lórí ọ̀nà tí ènìyàn máa ń gbà ṣe ètò-ìṣèlú 

ọ̀dẹ̀dẹ̀, ṣùgbọ́n agbára ń gun Ògún, ó sì gbà pé irú Fátólú kò tó ẹni tí ó tó bá òun sọ̀rọ̀. Lára ìtàkurọ̀sọ̀ 

Ògún àti Fatólú ni ó wà ní ìsàlẹ̀ yìí: 

Fátólú: Mo tún dé si ọ lọ́rùn Ògún 

Ògún: O tún dé siraà rẹ lọ́run. Fátólú bó o dé o médé jẹ o 

Fátólú: Lẹ́nu-ọ̀nà ni mo wà… 

Ògún: Nígbà náà ńkọ̀? Tani ní o máa fetí mọ́giri ológiri? 

Fátólú: Tó o fi kọ́kọ́ sọ̀rọ̀ síyàléè rẹ… 

Ògún:  Hùn hún? Ng ò wáá sọ ọ́ dára? 

Fátólú: O ò sọ ọ́ dára mọ̀nà! 

Ògún: Báwo ni ǹ bá tún sọ ọ́? 

Fátólú: O ṣéé pọ̀. Báun náà là ḿbi ni. Mo rò pé mo tilẹ̀ bórii rẹ nilé ónii díẹ̀. Ṣé o ríi, 

Ògún, bii fùrọ̀ lọ̀ràn orogún ri, ẹni kan ò le fọ̀ ọ́ mọ́ láéláé…. 

Ògún: Òní kọ́ lo tin wí bẹ́ẹ̀ 

Fátólú: O ṣeun. Bó ò bá si ṣọ́raà rẹ dára dára, ìwọ lo ó mà sì máa dijà silẹ̀ nínú iléè rẹ o. 

Nítorí, bi a b́á sùn láàrin arẹwà méji, ìkaakà làá ta. Béèyan ò lè jọba ọ̀ọ̀dẹ̀ kó tòrò, 

kò ni i lè jọba ilú kó gún gẹ́gẹ́ẹ̀! 

Ògún: Ohun ti mo tilẹ̀ ńwi nìyí: Mo mọ̀ pé fùrọ̀ lọ̀ràn orogún sẹ́: Béyii kúkúrú ò bá gbọ́n 

ṣẹ́, à ní kiló tún méyìí gígùn sọ̀bọ̀lọ̀ tí ó ní í lọ́gbọ́n lórí....? Àbi gbogbo èyí ti kò 

bá  fi gbọ́n, nló ti fi ṣe gígùn rẹ̀ ni? 

Fátólú: Òòògùn!!! 

Ògún: A ni, sẹ́, o ni ẹ̀hìn ilẹ̀kùn lo wà? 

Fátólú: Gbogbo rẹ ni mo kúkú ń gbọ́ 

Ògùn: Ọ̀pálábà ni, òún lọ si ogun, ó ni òún pa ẹgbẹ̀fà èèyàn. Gbogbo èèyàn ńse há hàà 

hàà. Bi bóóde ti ó bóóde, ló tẹ òròmọdiẹ mẹ́fa pa. Njẹ́ bójú ò tó tẹ̀gi lójú ogun, kò 

ha tó tilé? Bírọ̀ ni, bóòtọ́ ni, ǹjẹ́ ìwà àgbàiyà ti Subúlùkẹ́ ńhù nì, dára? Fátólú? 

Fátólú: Hùn ún un! Ọ̀rọ̀ ogun ṣá, sá!! O ṣe é púpọ̀ ògún. O tilẹ̀ mọ̀ ọ́ sọ. O ò wá mọ kini 

kan. Ògún! Èyí tó ò ńdá níbẹ̀ ló pọ̀ ọ. ṣóòtọ́ dé?  

Ògún: Ha! Témi ńdá nibẹ̀ ló pọ̀? 

Fátólú: N ò si wii… 

Ògún: Fátólú-ò-yọjú-ọ̀ràn! Mo ṣebi o wá sọ̀rọ̀ gid nii, ngò mọ̀ pe ìranù lo tún bá wá. 

Fátólú: Kini ni kan ó gbẹ̀hin ọ̀rọ̀ yii o 

Ògún: Fátólú kò sihun tóbinrin ó femi ṣe o Káḿbọ̀tóri èyi ràdàrà abara pàì pàì 

Fátólú: Ó wù mi kò wù mi. Má sọ bẹ́ẹ̀ mọ́ ọ: Ògún Lákáayé. Kò síhun tóbinrin ò le fìì yàn 

ṣe o. Èmi Àkàndá Fátólú ni mo sọ bẹ́ẹ̀ lọ́rọ̀ 

Ògún: Ìyẹn ọkùnrin asùnfunrúùn o.  

 Ọkùnrin asùnfunta bi irú ẹ̀yin eyí.  

 Tí kò nii le bẹ́ obìnrin ọ̀hún lóri fàú.  

 Ẹ̀yẹ́ ni wọ́n: ẹyẹ tiwa a wáá máa jẹyẹ lo ni.  

Bọkùnrin layà, ó lè fobìnrin gúnṣẹ tẹyẹ tiwa a wáá máa jẹyẹ lo ni.  

Bọkùnrin layà, ó lè fobìnrin gúnṣẹ tẹyẹtẹyẹ. Ẹrú ni wọ́n. Ẹrú ti ṣe le wá gbọ́n tayọ 

olúwa wọn? (Ọládàpọ̀, 1983: 19-21) 

 

Gbogbo ọ̀rọ̀ Fátólú ni kò wọ Ògún létí. Ògún kọ etí ikún, kọ̀ gbọ́ ìmọ̀ràn Fátólú nítorí pé Ògún gbà 

pé ènìyàn yẹpẹrẹ ni Fátólú jẹ́. Ògúnbùnmi tí ó jẹ́ ìyáwó tí Ògún gbọ́kàn lé, tí Ògún yàn láàyò gan-

an ni ó wá mú ìṣubú bá Ògún. Èyí fi hàn pé láti inú ilé ni ọ̀rọ̀ Ògún ti dàrú wá. Bí Ògún bá mọ ètò 

ẹbí ṣe ni, wàhálà kò ní bá a, kò sì ní rí ìjákulẹ̀. Ohun tí èyí fi ìdí rẹ̀ múlẹ̀ ni pé obìnrin ni ó da ètò-

ìṣèlú ẹbí rú mọ Ògún lọ́wọ́ nínú Ògún Lákáayé gẹ́gẹ́ ó ṣe ṣẹlẹ̀ nínú Ààrẹ Àgò Aríkúyẹrí náà. Èyí sì 

ṣe àfihàn agbára tí àwọn obìnrin nínú ètò-ìṣèlú inú ẹbí. 

 

4. Àgbálọgbábọ̀ 

Àrífàyọ ipa obìnrin nínú ètò-ìṣèlú ojúlé tàbí inú ọ̀dẹ̀dẹ̀ gẹ́gẹ́ bí ó ṣe hàn nínú àwọn àṣàyàn ìwé eré-

onítàn tí a yẹ̀ wò ní pé ipa àwọn obìnrin kò mòòkùn nínú ètò ẹbí yálà lábẹ́ ọkùnrin gẹ́gẹ́ bí ọkọ tàbí 

dídáwà láìní ọkọ lórí. Ó hàn pé àwọn obìnrin tó olórí-ẹbí ṣe, wọ́n ní agbára láti kọ ìyà, àwọn obìnrin 

náà ni ó sì ń darí ètò ọpọ ẹbí ní abẹ́lé. Ó hàn pé bí obìnrin bá jẹ́ olórí ẹbí, kò sí nǹkan tí yóó sẹ́lẹ̀, 

àti pé bí àwùjọ ko bá tilẹ̀ fi ojú olórí ẹbí wo obìnrin, ipa obìnrin nínú ètò-ìṣèlú ojúlé fi hàn pé olórí 

ẹbí ni wọ́n jẹ́. Ìdí ni pé wọ́n ni agbára tí ó tó láti tu ọkọ ìṣèlú inú ẹbi lọ sí ibi tí wọ́n bá fẹ́. Èyí hàn 

nínú èrò ìjìnlẹ̀ Yorùbá tí ó sọ pé orí ni ọkùnrin, ọrùn ni obìnrin, ní òkè ọrùn ni orí wà, ṣùgbọ́n ibi tí 

ọrùn bá yí sí ni orí yóò lọ. Bí wọ́n bá sì ti gba ètò-ìṣèlú ẹbí mọ ènìyàn lọ́wọ́, ẹlẹ́gbẹ́ pé wọ́n ti já 

ètò-ìṣèlú ìlú náà gbà ni nítorí pé láti inú ẹbí ni àwọn tí ó ń tukọ̀ ètò-ìṣèlú ìlú náà tí ń wá.  

